
Klimapilegrim 2015

PA VEI MOT KLIMARETTFERDIGHET





Ei enkel vandring – til deg som er med
Kvifor klimapilegrimsvandring?

Dette vandringsheftet er utarbeidt til Klimapilegrim 2015, ei nasjonal, tverrkyrkjeleg mobilisering for klimarettferd. Gjennom gudstenestefeiringar, pilegrimsvandringar og markeringar over heile landet vil kyrkjene lyfte fram kallet vårt til å ta vare på jorda og at vi er avhengige av skaparverket og Skaparen.
 

Å vere menneske er å vere på vandring – på vandring gjennom livet. Alle vandringar handlar om oppbrot, vegen og målet. Som klimapilegrimar ønskjer vi å bryte med dei forbruksmønstra og politiske strukturane som skader jorda. Vi ønskjer å vandre i solidaritet med dei som er ramma av klimaendringane. Og vi søkjer målet – Gud – som ei kjelde til å gjere modige og gode val i kvardagen for jorda og medmenneska våre.

Praktisk informasjon: 
Klimapilegrimsvandringa er laga for kortare vandringar på ca. 1–2 timar. Ho kan passe i samband med eit anna arrangement eller ei gudsteneste. Det er lagt opp til fire stopp. Kvart stopp har ei symbolhandling, tekstlesing, song, bøn og stille. Steinar, kvistar/blad og vatn er element som kan brukast i symbolhandlingane. Dersom ein ikkje har tilgang på desse elementa under vandringa, kan ein ta dei med på førehand eller sløyfe symbolhandlinga. Sjå etter meir informasjon i «Rettleiing for vandringsleiar» om korleis de kan leggje til rette vandringa for di gruppe eller ditt formål, og om fleire bøner, salmar og tekstar. 

Ved reisestart. Oppbrot
Symbolhandling: Vi finn kvar sin stein som vi ber med oss på vandringa. Steinen kan symbolisere eit bøneemne som vi hugsar kvar gong vi kjem borti steinen, eller han kan stå for noko som er tungt å bere i livet vårt. Kanskje han no skal symbolisere uroa vår for jorda og for dei medmenneska våre som er ramma av klimaendringane?

Tekstlesing frå Salme 23,1–3

L: Lat oss høyre Herrens ord.

«Herren er min hyrding,
eg manglar ikkje noko.

Han lèt meg liggja i grøne enger,
han fører meg til vatn der eg finn kvile.

Han gjev meg nytt liv.
Han leier meg på rettferds stigar
for sitt namn skuld.»

Song ved reisestart: «Måne og sol, vindar og hav», Norsk salmebok 2013 nr. 240
Måne og sol, vindar og hav
og blomar og born skapte vår Gud.
Himmel og jord, allting er hans,
Herren vår Gud vil vi takka.

Omkvede:
Herre, vi takkar deg,
Herre, vi prisar deg,
Herre, vi lovsyng ditt heilage namn!
Jesus, Guds Son, død på ein kross,
for alle, for oss, lever i dag.
Ja, han er her, ja, han er her.
Herren vår Gud vil vi takka.

Omkvede
Anden, vår trøyst, levande, varm
og heilag og sterk, talar om Gud,
leier oss fram dag etter dag.
Herren vår Gud vil vi takka.

Omkvede
Klimapilegrimens bøn 
L: Gode Gud, du som har skapt alle ting, vi ber deg: Hjelp oss å sjå nesten vår og skaparverket ditt med dine auge. Vi har svikta deg og forvaltaransvaret du gav oss. Mange får øydelagt levekåra sine fordi vi driv rovdrift på ressursane på jorda. Vi veit at dei som har minst skuld i klimaendringane, er dei som lid mest. Hjelp oss å høyre det ropet du høyrer, å sjå den nauda du ser, og å elske nesten vår som oss sjølv.
 

Gud, du som har lova oss at ditt rike skal kome til jorda, send din livgivande Ande og gi oss nyskapande krefter. Hjelp oss å dele håpet om rettferd. Sjå i nåde til og styrk alle som arbeider for rettferd. Vi ber særleg for klimatoppmøtet i Paris: Gi leiarane i verda visdom, omtanke og mot til å verne jorda for komande generasjonar. Vis oss at vi alle kan gjere noko positivt der vi er, og gi oss kraft så vi gjer ord om til handling. 

Amen.
Vi går vidare utan å snakke saman i ca. 15 minutt eller til neste stopp.

Ved noko som er trua eller øydelagt- symbolstad langs vegen 
Symbolhandling: Vel ein eigna symbolstad, gjerne ved noko som er trua eller øydelagt mange stader i verda. Det kan til dømes vere eit stort tre, som kan symbolisere at regnskogen blir hoggen ned, noko som fører til auka klimautslepp. Vi legg frå oss steinane her og tek oss tid til å vere stille ei stund. 
Tekstlesing frå Jesaja 24,5

L: Lat oss høyre Herrens ord.

«Jorda er vanhelga
av dei som bur der.
For dei har sett seg ut over lover,
forandra forskrifter,
brote den evige pakta.»
Bøn etter Lukas 18,38

L: Lat oss be den gamle Jesusbøna:
A: Herre Jesus Kristus, miskunn deg over oss!
Song frå Taizé: «Pris din Gud, mi sjel / Bless the Lord, my soul», Norsk Salmebok 2013 nr. 385

Pris din Gud, mi sjel. Velsign hans store namn.                                              Pris din Gud, mi sjel. Han reiser meg frå grav.

Bless the Lord, my soul, and bless God’s holy name.
Bless the Lord, my soul, who leads me into life.
Før vandringa held fram, plukkar vi med oss ein kvist eller eit blad frå treet som eit symbol på håp.
Ved noko som er vakkert eller livgivande-symbolstad langs vegen 
Symbolhandling: Vel ein eigna symbolstad, gjerne ved noko vakkert eller livgivande, til dømes ved ei kjelde, ein bekk eller eit vatn. Deltakarane dyppar ein finger i vatnet og teiknar seg med det heilage krossteiknet i panna eller i handflata til minne om dåpen vår og at vi høyrer til den verdsvide kyrkja.
Tekstlesing frå Salme 8,4–5
L: Lat oss høyre Herrens ord.

«Når eg ser din himmel, eit verk av dine fingrar,
månen og stjernene som du har sett der,
kva er då eit menneske – at du hugsar på det,
eit menneskebarn – at du tek deg av det?»

Song frå Taizé: «Laudate, omnes gentes / Syng lovsong, heile jorda», Norsk Salmebok 2013 nr. 384

Laudate, omnes gentes, laudate Dominum. (x2)
Syng lovsong, heile jorda, syng lovsong for vår Gud. (x2)
Bøn
 

L: Guds omsorg omringar oss.
A: Vi svarer med lovsong.
L: Guds kjærleik er synleg.
A: Vi svarer med truskap.
L: Guds ord kallar oss.
A: Vi svarer med håp.
L: Andens vind blæs. 
A: Vi svarer med fryd.
(Kjelde: Eyvind Skeie)
Vi går vidare utan å snakke saman i ca. 15 minutt eller til neste stopp

Ved målet for vandringa 
Symbolhandling: Vi stansar ved målet for denne vandringa. Vi legg frå oss håpsblada/kvistane vi plukka med oss tidlegare, og er stille i lag. Den ytre reisa er over, men vandringa held fram i vårt indre og i kvardagen vår – på veg mot eit liv i håp og solidaritet med dei som er ramma av klimaendringane. 
Bøn ved målet: Herrens bøn – meditativ veksellesing 
A: Vår Far i himmelen!
L: Vi kjem til deg med bøn for jorda. Du har skapt henne til ein god stad for menneske og dyr, for tre og planter.
A: Lat namnet ditt helgast.
L: Livet som du har gitt oss, er heilagt. Å øydeleggje livet er å vanhelge deg og ditt namn.
A: Lat riket ditt kome.
L: Gi oss draumen og håpet om ditt rike, der alt liv får utfalde seg utan død, ureining og øydelegging.
A: Lat viljen din råde på jorda slik som i himmelen.
L: Du har ein gong for alle vist oss din vilje med jorda: Ho skal vere ein stad fylt av liv, fred og kjærleik.
A: Gi oss i dag vårt daglege brød,
L: Lær oss å bruke jorda slik at alle kan ete seg mette. Hjelp oss å dele rikdommane på jorda i rettferd.
A: og tilgi oss vår skuld, slik vi òg tilgir våre skuldnarar.
L: Vi sit sjølv med ansvaret for vårt eige forbruk og livsstilen vår. Kampen for jorda tek til i vårt eige liv.
A: Og lat oss ikkje kome i freisting,
L: Freistinga til å velje det som gir kortsiktig nyting, er stor.
A: men frels oss frå det vonde.
L: Hjelp oss å velje rett.
A: For riket er ditt og makta og æra i all æve.
L: Du har lova å halde livet oppe, og vi vil stå på di side i kampen mot alt som truar det gode livet du har gitt oss!
A: Amen. 
(Kjelde: Krossvegrørsla)
Song ved målet: «Gå du med oss, for vegen er lang», Norsk salmebok 2013 nr. 633

L: Denne songen vart sungen under kampen mot apartheid i Sør-Afrika. Når vi no syng han, minnest vi at vi står saman i ein felles kamp med kyrkjer i heile verda. Saman tek vi steg for steg mot ei meir rettferdig verd der vi vernar om Guds skaparverk og kvarandre. 

A: Hamba nathi mkululu wethu. (x 4)

Mkululu, mkululu, mkululu wethu. (x4)

Gå du med oss, for vegen er lang. (x4)

For vegen, for vegen, for vegen er lang. (x 4)

Lytt du til oss, for sorga er tung. (x4)

For sorga, for sorga, for sorga er tung. (x 4)

Opne augo, vår fridom er du. (x 4)

Vår fridom, vår fridom, vår fridom er du. (x 4)

Velsigning for eit brennande hjarte 
L: Må Gud velsigne deg med mistru i møte med enkle svar, halvsanningar og lettvint tankegang,
så du lever med heile deg.
Må Gud velsigne deg med vreide over urett, undertrykking og utnytting,
så du arbeider for rettferd, fridom og fred.
Må Gud velsigne deg med tårer for dei som lid i smerte og krig, i svolt og avvising,
så du rekkjer ut ei hand til trøyst.
Og må Gud velsigne deg med eit barnleg sinnelag som gir deg tru på at du kan forandre verda,
så du kan gjere det andre seier er umogeleg.
Må velsigninga frå Gud – han som skaper, fornyar og held alt oppe – 
vere med deg frå no og til evig tid.
(Kjelde: Henta frå boka «Legender og velsignelser» av Kristina Reftel. Basert på tekst send til Kyrkjeverdsrådet frå Indonesia etter tsunamien i 2004. Ukjend forfattar.)
Handling når vandringa er over 

Levesettet vårt skaper ein ubalanse i skaparverket og truar livet vårt på jorda. Menneske over heile verda blir ramma av klimaendringane som vi er med på å skape, og dei fattige i verda er dei hardast ramma. Når no denne vandringa er over, er det viktig at vi går inn i verda der vi er, og tek ansvar for å verne om skaparverket og nesten vår. Vi må halde fram med vandringa for klimarettferd. 

For at verda skal kunne løyse klimaendringane, må vi endre kurs. Det første vi må ha på plass då, er ein rettferdig klimaavtale i Paris, der vi i den rike delen av verda tek ansvar for å stanse dei klimaendringane vi har skapt. Ved å stå saman og gå saman som klimapilegrimar over heile landet og fram til Paris kan vi vise dei som bestemmer, at dei må handle. 
Støtt kravet om klimarettferd ved å skrive under på dette oppropet:

”Eg vil ha ein rettferdig klimapolitikk der Noreg skal bidra med mindre utslepp og meir pengar." 

Send ein SMS med kodeord OPPROP KLIMA og namnet ditt til 2468.

Signaturen din blir overrekt til norske styremakter litt før klimatoppmøtet i Paris. 
Kva er Klimapilegrim 2015? 

Klimapilegrim 2015 er ei nasjonal, tverrkyrkjeleg mobilisering for klimarettferd. Gjennom gudstenestefeiringar, pilegrimsvandringar og markeringar over heile landet vil kyrkjene lyfte fram kallet vårt til å ta vare på jorda og at vi er avhengige av og takksame for skaparverket og Skaparen. 
Kva står på spel?
Klimaendringane truar skaparverket og menneska og rammar dei fattige i verda hardast. På klimatoppmøtet i Paris i slutten av november 2015 kjem leiarane i verda til å møtast for å diskutere forslag til ein internasjonal klimaavtale. Gjennom Klimapilegrim 2015 vil vi vise dei som tek avgjerdene i Noreg og internasjonalt, at vi treng ein rettferdig internasjonal klimaavtale for å stanse klimaendringane. 
Korleis kan du bety noko? 

Som klimapilegrim kan du vere med og bety noko. På klimapilegrimsvandringa er du med på ei reise som tek til med oss sjølv, med refleksjon om kor takksame vi må vere for Guds skaparverk, og at vi er avhengige av det. Av refleksjon følgjer handling. Du kan vere med og skrive under på eit opprop for klimarettferd til norske styremakter, eller du kan oppmode kyrkjelyden din til å bli Grøn kyrkjelyd. Saman med andre klimapilegrimar byggjer vi håpet og trua på at det er råd å forandre verda. Med å gjere noko i lag skaper vi endring i oss sjølv og for verda på veg mot klimarettferd!
På www.klimapilegrim.no finn du meir informasjon om Klimapilegrim 2015. Der er det òg oversikt over alle arrangementa, etappane og andre ressursar. 
Vandringsheftet er omsett til nynorsk av Norunn Stendal Aksnes.

Klimapilegrim 2015 er ein del av ei internasjonal tverrkyrkjeleg mobilisering for klimarettferd gjennom ACT Alliance.  #klimapilegrim #ACTforclimate 
Initiativtakarar til Klimapilegrim 2015
[image: image3.png]@uumswmnr  Gososnme o e v
crux
KEU

[act now]

& cancenacer -

: «@»*




Vandringsheftet er utvikla av Liv Hegle, Anne Kristin Aasmundtveit, Kirkens Nødhjelp, Mellomkyrkjeleg råd og Kirkerådet.

� Sjå meir informasjon om Klimapilegrim 2015 til slutt i dette heftet.

